
VI. — En dese riddren en goede liede, die hier toe selen ghecoren worden, selen sueren[1] op de heileghen[2] en op de heileghe Euangelien, dat si ons en onsen nacomelinghen, en allen den lieden van onsen lande, rike en aerme, wale[3] bewaren selen naest[4] hare macht, en elken houden in sinen rechte en recht gheschien doen na hare beste. 

VII. — En ware dat sake dat de ridderen en de goede liede vorgheseit te Cortemberghe eneghe dinghe maekten, visierden ochte ordeneerden, en wij, ochte onse nacomelinghen, ochte el yemen,[5] die dinghe ochte enech daer af braken, ochte niet houden en wouden. SO consenteren wij, en willen vor ons en vor onse nacomelinghe, dat men binnen onsen lande engheen vonnesse segghen sal[6], noch dienst doen en sal, tote ane dier stont dat men die dinghe hilde en geschien dade, ghelijc dat vorgheseght es, en si daer ghemaect en gheordenert selen siin. 

VIII. — En alle dese dinghe vorgheseght van pointe te pointe, ghelije dat si hier vore ghescreuen sijn, ghelouen wij bi trouwen, en sueren hant ten heileghen, op de heileghe Euangelien, vor ons, vor onse hoyr en nacomelinghe, omme nutscap en proffit ons en ons lands en onser liede ghemeinlec van onsen lande, ewelec vast en ghestade te houdene en te doene houden, sonder nemmermeer daer jeghen te comene, bi ons, no bi onse hoyr ochte nacomelinghe, no bi niemene el, en dat wij nemmermeer, no onse nacomelinghe, no niemen van onsen weghen, subtilheit, const, wech ochte engien[7] souken en selen, noch pinen[8] te vindene, daer wij mede hier jeghen comen mochten in eneghen manieren.


	↑ sueren, zweren.

	↑ op de heileghen, namelyk op hunne overblyfsels of reliquiën.

	↑ wale, wel.

	↑ naest, volgens hun vermogen.

	↑ ochte el yemen, of iemand anders. Het oude el is nog overig in elders, en ellendig.

	↑ engheen vonnesse segghen sal, geen regt zal plegen.

	↑ engien, list, kunstgreep.

	↑ pinen, zich moeite geven om, trachten, poogen.

